
      «Оқиға» категориясының тұрмыстық та, философиялық та, публицистикалық та ажары қанық. «Оқиға» дегеніміздің өзі не? Оқиға – ол жүзеге асқан іс-қимыл,  кеңістік пен уақыт аясында (яғни басы нақты, аяғы нақты) дәл айқындалған қоғамдық үдеріс қадамы. Журналистер тілге тиек ететін оқиғаларды әдетте белгілі бір әлеуметтік-саяси жағдайлар, қоғамның экономикалық, адамияттық және басқа жай-күйі туындатады. Сондықтан оларды әлеуметтік оқиғалар дейміз. Оқиға санатына, әрине, табиғат құбылыстарын, табиғи зұлматтарды (катаклизмдерді) да қосуға болады, өйткені олар да адам тіршілігіне, өміріне үлкен әсер етеді, соның арқасында едәуір әлеуметтік сипат алады. Алайда жаратылыс оқиғаларынан гөрі журналистика міндетіне қоғамдық оқиғалар, ең алдымен адамдардың белгілі бір нәтижеге жету жолындағы іс-әрекеті, қоғамдық үдеріске етер ықпалы, оның сол процеске араласуы  релевантты көрініс табады, яғни танымға, ашып көрсетуге әбден сай келеді.
